
OSASUN DEPARTAMENTUA
Nafarroako Ospitale Gunean Iruñean gaur egun dauden ospitaleak bateratuko dituzte 
Gobernuak foru dekretu bat onartu du gaur, bateratze prozesuaren lehen pausoa emateko: zuzendaritza egitura sortzea
Gaurko bileran, Nafarroako Gobernuak foru dekretu bat onartu du, Osasunbidearen Nafarroako Ospitale Gunea sortzeko. 
Gune horretan integratu eta bateratuko dituzte Iruñeko eremuan gaur egun dauden ospitaleak, hau da, Nafarroako Ospitalea, Virgen del Camino Ospitalea eta Ubarmin klinika, baita Anbulatorioen eta Laguntza Espezializatuko Zuzendariordetzan egiten dituzten jarduerak ere: Vianako Printzea zentroko espezialisten kontsultak, lehen mailako arretan laguntzeko laborategiko eta erradiologiako jarduerak, etxeko ospitaleratze zerbitzua eta Doctor San Martin anbulatorioko eta Tafallako anbulatoriok ospitalez kanpoko asistentzia espezializatua. 

Dekretua medio, gainera, guneko zuzendaritza egitura ezarri dute, libre izendatzeko kargu eta guzti. Orain 13 kargu daude eta gunean 11 egongo dira: guneko gerentea, medikuntzako zuzendaria, medikuntzako lau zuzendariorde, medikuntzaz kanpoko hiru zuzendari (administrazioa eta zerbitzu orokorrak, langileak eta erizaintza) eta erizaintzako bi zuzendariorde. Larrialdi Zerbitzua ere bateratuko dute eta buru bakarra izango du. Zuzendaritza egitura berriarekin 124.000 euro inguru aurreztuko dituzte.
Lehen fase horren ondoren, asistentzia egitura bakar bat zehaztuko dute pixkanaka, eta prozesu horretan laguntzeko talde tekniko bat sortuko dute, aholkuak emate, zehaztapenak egin eta babes teknikoa eman dezan. Irailean, egitura bakar horren berri emango diote Parlamentuari, onar dezan. Behin antolaketa egitura hori onartuta, lau urtean garatu egingo dute. 
Gunearen helburu orokorrak dira, batetik, Iruñeko ospitale eremuan koordinazioa, egituraren sinpletzea eta asistentzia eskaintza arrazionalizatzea bermatzea; eta bestetik, giza, finantza eta teknologia baliabideak ahalik eta modu eraginkorrenean aprobetxatzea. Horri dagokionez, aipatu foru dekretua lehen fasea da eta bi hilabetean amaituko da. Beste asmo batzuk dira, halaber, espezialitateen garapena bultzatzea, unitate espezifikoak sortuz (zerbitzuak bikoiztu gabe); osasun zerbitzuen kalitatea handitzea; eta asistentzia eremu guztietan ikerketa eta irakaskuntza sustatzea. 
Osasunbideak guztira akutuentzako 1.388 ohe dauzka eta gunean 1.114 (%80) egongo dira. Langileei dagokienez, Osasunbidean 9.538 daude (1.924 medikuak) eta, horietatik, gunean 5.824 egongo dira (857 medikuak). Gunean egongo dira, beraz, Osasunbideko langileen %61 eta medikuen %44.
Proiektua Nafarroako foru erkidegoko Osasun Publikoaren Plan Estrategikoaren barruan dago, asistentzia espezializatuko baliabideak bateratzeko proiektu gisa, eta bat dator 2006-2012 aldirako Nafarroako Osasun Planarekin.
Zuzendaritza egitura 
Esan bezala, zuzendaritza egiturari dagokionez, ospitale guneak 11 kargu izango ditu:
-Medikuntzako Zuzendaritza. Lau zuzendariordetza izango ditu: medikuntza eta kirurgia zerbitzuak; medikuntza zerbitzu nagusia; kanpo kontsulten, anbulatorioen eta asistentzia espezializatuaren zuzendariordetza; eta kirurgia ortopedikoko eta traumatologiako zuzendariordetza. 

-Erizaintzako Zuzendaritza. Bi zuzendariordetza izango ditu: kirurgia multzoa eta medikuntza eta kirurgia ospitaleratzea, batetik; eta zerbitzu nagusiak, anbulatorioak, ospitalez kanpoko eta ospitaleko asistentzia eta baliabide materialak, bestetik. 
-Administrazioko eta Zerbitzu Orokorreko Zuzendaritza. Erosketak bateratzea sustatuko dute, dirua aurrezteko, eta erabaki estrategikoak hartuko dituzte. 

-Langileen Zuzendaritza. Kontratazioa zentralizatuko dute, laneko osasunaren gaineko unitate espezifiko bat jarriko dute eta langileen gestio ekonomikoa eta segimendua sustatuko dute. 
Asistentzia unitateak: eremu eta unitate klinikoak
Egitura berriak asistentziarako bi unitate mota izango ditu: eremu klinikoa eta unitate klinikoa. 

Eremu klinikoa, 2000. urtean sortutako Bihotzaren Eremu Klinikoa edo Kirurgiako Eremu Funtzional sortu berria eredutzat hartuta, unitate organiko bat izango da, eta unitate horretan prozesu klinikoan arreta espezializatua ematea sustatuko dute. Erantzukizun klinikoko zentro bat da, modu deszentralizatuan eta gestio klinikoko itun baten arabera funtzionatzen du, eta aurrekontu espezifikoa eduki dezake. Bakarra da osasun eskualde osorako, diziplina anitzekoa, eta hainbat patologia eta espezialitate dauzka; zerbitzu edota unitate klinikoz osatua dago eta beste asistentzia maila batzuekin harremana dauka. 
Unitate klinikoak, bestalde, oro har patologia jakin batekin lan egiten duten asistentzia unitateak dira. Burutza bakarra daukate eta horren mende daude ospitale guneko espezialistak; hori, espezializazio edo azpiespezializazio irizpideen arabera, kontuan hartuta jarduerak espezializazio bakar bati dagozkien edo hainbat arlo eta espezialitateko teknika eta tratamenduak garatzen dituzten. 
Egitura berri horrekin, Nafarroako Ospitale Gunean ez dira zerbitzu edo ataleko burutzak sortuko eta, gainera, daudenen ordenez eremu klinikoko zuzendaritzak edo unitate klinikoko burutzak jarriko dituzte, kasuan kasuko premien arabera. 

Azkenik, Biomedikuntzako Ikerketa Zentroa, inauguratu ondoren, dagokion unitateari atxikiko zaio, eta orain dauden bi irakaskuntza batzordeak bateratu eta Irakaskuntza Batzorde bakar bat sortuko dute, Osasun Prestakuntza Espezializatukoa; gainera, batzorde horri atxikiko zaizkio Nafarroako Ospitalean eta Virgen del Camino Ospitalean dauden irakaskuntza unitateak.

